
N tɔɲɔgɔnw (n balimanw),    

Tuma min na Jamana ka fasokanubaaraw kɛli ni  

fasodenɲumanya yirali loon sigininw siɲɛ 3nan tigɛyɔrɔ 

fɔlɔ bi daminɛna,  n bi n ɲaa sin kumakun dɔ ma, min ka 

nɔgɔ nga, an ti se ka ɲɛ min kɔ an ka ɲanamanya kɔnɔ, 

min ye  yɛrɛlaninanko gwɛlɛman ye : o ye fɛɛnw ye,  minw 

bi sɔrɔ an ka dumunikɛtasaw kɔnɔ.  

An k’an ka dumufɛnw kɔrɔsi. An bi mun le yera ? Malo 

min ye baji tigɛ wa ? Pɔmutɛri minw bɔra jamanajanw na 

wa ? Nɔnɔmugu min sanna jamana kɔɔ kan wa ? An bina 

mun fɔ dumunikɛminɛnw kan ?  Asiyɛtiw, furusɛtiw ni 

kuyɛriw bɛɛ bi bɔ jamana kɔɔ kan fana.   

N tɔɲɔgɔnw (n balimanw),    

Benkannifanga ye tarikusɛbɛw ni  kunnafonidifɛɛrɛw ka 

fangatigayakumaw le ye dɔrɔn. Olu bɛɛ b’an ka 

dumunikɛtasaw kɔnɔ fana.  Ka tugu Yɛlɛmanikura 

basigibaga ka kuma kɔ, a ye min fɔ saan 83, cɔɔcɔɔkalo 

la, an bi malo, kaba ni ɲɔɔ kisɛ minw dumuna,  o ye  

benkannifanga ye fana. An kana tag’a yaala yɔrɔjan.  

Kewale nin ye kojuguba ye minkɛ, a ye gundofɛɛrɛw 

labɛn walisa ka dogo ka ɲataga sɔrɔ. A bi sɔrɔ malokisɛ 

kɔnɔ, min sanna jamana kɔɔ kan k’an ka lɔgɔfiyɛw fa 

kasɔrɔ Bagire, Suru, Samandeni ka malo sɛnɛninw bi tolila 

o sɛnɛbagaw bolo bari,  o ma se k’o feere. A bi 

tamatidoro nin kɔnɔ, min sanna Faragwɛjamanaw na, 

kamasɔrɔ an ka jamana ka tamatisɛnɛlaw ti sannikɛlaw 

sɔrɔra o ka tamatiw ra.  

A kana juguw yaala yɔrɔjan : tile kelen kɔnɔ, a bi se ka 

na tuma dɔ siɲɛ fila ka se siɲɛ saba ma an ka 

dumunikɛtabali kan. Jugu, o ye fana jagokɛla kɔnɔfin ye, 

min bi tɛmɛ ni nanmarasiraw ye ka makoyafɛnw san 

jamana kɔɔ kan caaman ka don n’o ye jamana kɔnɔ, o 

kɛwale min b’an ka jamana ka fɛndilanninw lɔgɔ gwali k’an 

ka sɔrɔw yiriwali nagasi. Guvɛrɛnɛman ye fɛɛrɛbaw ta ka 

fɛɛn minw dilanna Burukina « made in Burkina » latanga 

nga, jamanadenw ni jagokɛlaw ka kan k’o ka 

fasodenya yira walisa an ka bitikidenninw n’an ka 

bitikibaw kɔnɔ, feerefɛnw fanba ka kɛ jamana ka 

fɛndilanninw ye.   

 

Saan tankulu caaman kɔnɔ, o y’an hakili sɔnya, bari n’o 

b’o ka fɛɛnw feere an fɛ, o b’an ka jogo n’an ka kɛwalew 

yɛlɛma k’a kɛ an bi jɔn an ka fɛndilanninw na, an ti danbe 

don o ra. 

O y’a don an hakili la ko, fɛɛn min bi bɔ yɔrɔjan, o le ye 

fɛnɲuman ye. O y’a don an hakili la ko, an ka Faso Dan 

Fani « sɔngɔ ka gwɛlɛ » nga, an t’a ye ko kojugu lo ka 

deleke min bɔra jamana wɛrɛ ra san, hali n’a sɔngɔ 

tɛmɛna Faso Danfani sɔngɔ kan siɲɛ tan. O y’a don an 

hakili la fana ko, alikamaburu le ka ɲi foo k’a kɛ an 

ɲinana ɲɔɔ, binbiri ni kaba ka fangadise kɔ, kasɔrɔ olu le 

y’an ka bɛmanw balo ka fanga di o ma. O y’a don an hakili 

la ko,  an ka jamanaw ye fangantan jamanaw ye, kasɔrɔ 

nafolow fanin b’an ka dugukolow jukɔrɔ.  

« deen min ka cegu, o le b’a bamuso ka ŋɔmi san. » o 

ye Burukina ka talen dɔ ye ; an ka kɛ Burukinadenw 

ye, minw bi tagama ni kunkɔrɔta ye, minw b’o ka 

fasodenɲumanya yira o ka dumunikɛtasaw kɔnɔ fana.  

  

N tɔɲɔgɔnw (n balimanw),    

O tun bi hakilikuntanw fa an kuun na tuma minw na, 

o wagatiw tɛmɛna ! O tuma tɛmɛna, min na,  an tun bi 

maloya ka jɔn an ka jamanafɛn na !  

 An kaan bi Burukina denkura min ma n’an dusukun 

bɛɛ ye, o ye jamanaden ye, min y’a ŋaniya a yɛrɛ ma 

ka danbeba nin di a deenw ma : kɛtaɲumanba min ye  

k’an ka sɛnɛfɛnw n’an ka fɛndilanninw san ani k’o dumu.   

Kumakun min sugandira ɲina ka Jamana ka 

fasokanubaaraw kɛli ni  fasodenɲumanya yirali loon 

sigininw na,  o ye weelekan ye, ka kɔsegi jamana ka 

fɛndilanninw ma : « Jamanadenw ka yɛrɛbalojo ni 

dumukafa sɔrɔli ani Jamana ka sɔrɔŋinibaaraw n’a 

ka sɔrɔw  latangali n’o sabatili : ɲɔgɔn fɛ, an k’an ka 

hɔɔrɔnya sabati n’an ka sigiyɔrɔw ka sɛnɛfɛnw n’o ka 

fɛndilanninw sanni n’o dumuni ye ».   

O cogo ra,  an kelen kelen bɛɛ ka kan ka halalaya 

sabatikuma min sira tagama, o ye « n ka dumunita, o ye 

n ka kunkɔrɔta ye ! ». O kumakun ye magwɛntaba ye, 

an ka kan ka min sɔrɔ. A b’a laɲini an kelen kelen bɛɛ fɛ, 

an ka sɔn ka jɛn ka dumunidɛsɛ ni jamana kɔkan 

dumunifɛnw donni kɛlɛ  an ka jamana kɔnɔ. N’an y’an ka 

sigiyɔrɔ ka sɛnɛfɛn tobininw dakuruɲa kelen kunu dɔrɔn, 

an bi jamana ka sɔrɔw yiriwali dɛmɛ.   

  

K’an ka dumunifɛnw sɛnɛ, k’an ka sɛnɛfɛnw bayɛlɛma an 

yɛrɛ ma ani k’an ka dumunifɛn dilanninw dumu,o le y’an 

ka yɛrɛmahɔɔrɔnya yɛrɛyɛrɛ sɔrɔsira ye !  

N tɔɲɔgɔnw (n balimanw),   

A y’a ka kɛtaw lɔyɔrɔ bonya faamu :   

N’a y’an ka jamana ka sɔsɔ sɛnɛnin san,  a t’a ka 

denbaya balola dɔrɔn, a bi  Burukina Faso ka sɔrɔw le 

yiriwara fana. N’a ye Faso Dan Fani don, a ma fani don 

a kaan na dɔrɔn, a bi danbe le donna fan’a ka jamana ka 

kwɛlɛdanlaw ka baara ra.  

  

N’a ye jamana kɔɔ kan maziw to yen ka sɔn ka sunmala 

don naanw na,  a ti tobili dɔrɔn kɛra, a bi benkannifanga 

ka fɛndilansɛbɛw le jenina.  

O le kanma bi, an bi weelekan lase jamanadenw bɛɛ 

ma, o ka baraka don ɲanaman hɔɔrɔnya ni kunkɔrɔtali 

la. Jamana ka fasokanubaaraw kɛli ni  

fasodenɲumanya yirali loon siginin nunu seen fɛ,  an 

bin’a degi k’an ka dumuniw ɲaya kɔrɔsi an ka asiyɛtiw 

kɔnɔ.   

N ka ŋaniya ye ko, baarada kelen kelen bɛɛ, lakɔliso 

kelen kelen bɛɛ, gwaso kelen kelen bɛɛ ra, an ka 

jogoɲuman ta, ka Burukina ka dumunifɛnw dɔrɔn don an 

ka dumunikɛtasaw  kɔnɔ. « Ka jamana ka dumunifɛnw 

dumu »,  o ka kan ka kɛ walew ye, minw bi kɛ loon bɛɛ an 

ka dumunitobiyɔrɔw ra, minw bi ye loon bɛɛ fana an ka 

dumunikɛtabaliw kan.   

K’a ta Lipitako ra ka taga se Tannunya maraba ma, 

malo min bi sɛnɛ an ka lɛyɔrɔw ra an’an ka yiriforow ka 

yiridenw, lɔyɔrɔba ka kan ka di olu le ma. K’an ka jamana 

ka dumunifɛnw dumu, an k’o kɛ  kɛwale wilibali ye. An 

k’an ka dumunikɛtabali kɛ kɛlɛkɛyɔrɔ ye, min bin’an 

dɛmɛ k’an yɛrɛ ta.   

N tɔɲɔgɔnw (n balimanw),   

An ka kan ka baraka don an ka kɛlɛ la n’an  b‘a fɛ k’an 

yɛrɛ ta tiɲɛ na.  An k’an ka jagokɛyɔrɔw don ɲɔgɔn na ! An 

k’an ka bɛgɛnmaralaw ka nɔnɔ feeretaw, malo minw 

sɛnɛna an ka lɛɛw ra an’an ka bɛgɛnw tɔnɔbɔ ! An ka 

sɔrɔɲiniyɔrɔ lɔ, min na, lɔyɔrɔba dira jamana ka sɛnɛfɛnw 

n’a ka fɛndilanninw ma ka jamana kɔkansanni kɛ koo ye, 

min ti kɛ tuma bɛɛ ! An ka jamana bina  ɲataga min sɔrɔ 

sini, o fana bi labɛn bi le  : an ka forow n’an ka 

feerelikɛyɔrɔw ra.  

N bi weelekan nin lase an ka kiinw ka bitikitigiw ma : a 

y’an ka jamana ka sɛnɛfɛnw n’a ka fɛndilanniw bila 

feerefɛnw bɛɛ ɲɛfɛ. N’a y’an ka jamanafɛnw sugandi, a 

bi dunuɲagwɛlɛya kɛlɛ an’a bi Burukina lɔ, min y’a yɛrɛ ta, 

min kuun kɔrɔtara.   

N bi n kaan bɔ jamanadenw ma fana, minw bi tamakiyara 

hali bi, minw bi siranna bari olu fɛ an ye sira min ta, o 

tagama ka gwɛlɛ walima, minw ka miiriya ra, an ka 

laɲinita ti bɛn dunuɲa ka magwɛntaba ma.  N b’a fɔ o tigiw 

ye ko : a kan’a to o b’a hakili sonya ni galonkow ye 

ka taga makoyafɛnw sɔrɔcogo nɔgɔman faan fɛ. 

Jamana kɔkansanni bi dususuma min di yɔrɔninkelen, o 

ye jaan ye, min b’an deenw ka siniɲasigi gwɛlɛya. 

  An ye  hɔɔrɔnyasira sugandi, min b’an kuun kɔrɔta.   

Tiɲɛ lo, sira nin tagama ka gwɛlɛn nga,  o sira dɔrɔn le bi 

yɛrɛmahɔɔrɔnya yɛrɛyɛrɛ di an ma. An k’an hakili jigi 

tiɲɛkuma nin na : mɔgɔ min bi dumuni di a ma tuma bɛɛ, o 

a laban na, o tigi b’a waajibiya k’a ka sagonankow kɛ. K’an 

ka daradumuniw lasago ka ɲɛ, o ye sira ye, min b’an 

dɛmɛ k’an ka dankan n’a ka kɛnɛya kɔlasegi an ka 

ɲanamanya kɔnɔ.  

N ɲaa bi dɔw ra ka ban, minw bi yɛlɛl’an ma bari olu ka 

miiriya ra, an ti se k’an ka laɲinita nin sɔrɔ.   Olu hakili la, 

dunuɲa mumɛ ka jagokɛsariyaw bin’an fanga dɔgɔya k’a 

kɛ an bi baara lawilininw dabila. O b’o yɛrɛ le sigɛnna. 

K’an mabɔ daan na, an ti siran o ɲɛ bari, an b’an yɛrɛ 

ka sebagayaw lasinsinna. Ni jamana kɔɔ kan jagokɛsiraw 

lalɔra, Burukina Faso  kuun tina suru, a tin’a kungwiri 

gwan abada. An bin’an ka dugukolo ka nafolow 

tɔnɔbɔ, nafolo minw bin’an dɛmɛ ka gwɛlɛyaw kunbɛn 

k’o lasago ka ɲɛ.   

O nafolow y’an ka sɛnɛkɛlaw ka bolow ye an’an ka 

musow ka jagwɛlɛya minw sababu fɛ, an bi balo ; o cogo 

ra fana, gwɛlɛya kelen kelen bɛɛ bin’an ka jamakuluw ka 

bɛɛn n’o ka baarakɛɲɔgɔnya ɲɛya yira dunuɲa ra. Gwɛlɛya 

kelen kelen bɛɛ bina kɛ sababu ye ka Burukina Faso kura 

basigi : ɲɔgɔndɛmɛyɔrɔ, benkanni foyi ti se ka kɛ min kɔnɔ, 

min na fana jamanadenw y’o yɛrɛ ta.   

  

N tɔɲɔgɔnw (n balimanw),   

Baaraba b’an ɲafɛ. A y’a bolow filɛ. O kɛra delili le 

kanma wa walima, o ka baara ye ka  tɛgɛrɛ fɔ 

jamanakɔkanfɛnw ye ? Ɔɔn ɔɔn ! O kɛra baara le kanma, o 

ka kan ka dilanni, lɔli ni bayɛlɛmali le kɛ.  

O ra, an ka jɛn k’an niin don Jamana ka saan 2026 

fasokanubaaraw kɛli ni  fasodenɲumanya yirali loon 

siginin nunu na !  

Foro ra, an ka jija baara ra !  

Lɔgɔfiyɛ ra, an k’an ka fɛndilanninw sugandi  !  

Dumunikɛyɔrɔ ra,  an ka sɔn k’an ka sigiyɔrɔ dumunifɛnw 

dumu !  

An bi fɛɛn minw dumu, o ka kɛ an ka kɛlɛkɛminan ye !  

An ka dumunikɛtasa kɔnɔnata ka kɛ an ka 

fasodenɲumanya yiranan ye !  

An ka yɛrɛtali ka kɛ an ka kunkɔrɔta yiranan ye !  

Tandoli ka kɛ an ka sɛnɛkɛlaŋanaw ye  !   

See ka kɛ muso baarakɛlaŋanaw taa ye !   

An ka bololabaarakɛlaw ka kunnawolo !  

Faso walima Saya, See y’an taa ye  !  

